
ҚАННЫҢ МАҢЫЗЫ ЖӘНЕ ОНЫҢ АҒЗАДАҒЫ ҚЫЗМЕТІ

Жасқайрат Ш.Ж.

Қан – қызыл түсті, мезодермадан түзілетін сұйық ұлпа. Қан – организм
тіршілігіне қажетті маңызды функция атқарады. Қанның негізгі функциялары
мыналар: қоректендіру, тыныс алдыру, қорғану, жылу реттеу және мүше
функцияларының өзара байланыстылығы.Ол ұлпалық сұйық, лимфамен
бірігіп, организмнің ішкі ортасын құрайды, денеде көп қырлы қызмет
атқарады, солардың арасында бастылары:

1. Тасымалдаушы қызмет — қан торшаларға қорек жеткізіп, олардан
алып шыққан алмасу өнімдерін бөлу мүшелеріне (бүйрек, тер бездері, өкпе
т.б.) тасымалдайды. Қанмен денеге гормондар таралып, үлпаларға оттегі
жеткізіледі, торшалардан көмір қышқыл алынып кетеді;

2. Қорғаныстық қызмет. Қанның ақ түйіршіктері фагоциттік белсенділік
көрсетеді (торшалық иммунитет) және лимфоциттер бөлген антиденелер
бөгде заттарды жойып отырады (гуморальды иммунитет);

3. Жылу реттеуші қызмет. Толассыз айналыста болудың арқасында қан
денеде жылудың біркелкі таралуына мүмкіндік береді. Қанның жәрдемімен
жылудың артық мелшері тері арқылы сыртқы ортаға бөлінеді;

4. Байланыстырушы (коррелятивтік) қызмет. Әр түрлі мүшелер мен
торшалар әрекеті кезінде түзілген өнімдер мен ішкі секреция бездері бөлген
гормондарды тасымалдап, қан организм торшаларын, ұлпаларын, мүшелерін
өзара байланыстырады.

Қан тамырлар жүйесі – мал организміндегі ең басты жүйенің бірі. Оның
негізгі қызметі – ағзалар мен ұлпаларды оттегімен, сумен және түрлі нәрлі
заттармен қамтамасыз еткізіп, зат алмасуынан қалған керексіз заттарды
денеден шығару.

Малда қан тамырлар аурулары көбінесе індетті немесе түрлі жұқпалы
емес аурулардың асқынуынан болады. Кейде, негізгі ауруды жойғаннан кейін
малдың шығынға ұшырауына қан тамырларының қайтадан орнына
келмейтіндей болып өзгеруі себепкер болады. Бұл аурулар арнайы
бағыттандырылған шаруашылықтар мен өнеркәсіптік кешендерде жиі
кездесіп тұрады. Осы бағыттағы өндіріс барысында кездесіп тұратын көп
себептер (малдың тығыз орналасуы, үздіксіз жұмыс істеп тұрған тетіктердің
шуылдары т.б.) малды ылғи үрейлендіріп, жүйкелерін қажытып, қан
тамырлар жүйесінің қызметтерін бұзуларына әсер етілуі.Қан тамырлар
қызметінің бәсеңдеуі көбінесе жүрек етінің жиырылу қабілетінің әлсіреуінен
болады. Тыныс алу және басқа да жүйелер мен ағзалардың аурулары әр түрлі



дәрежеде жүрек пен қан тамырлары қызметтерінің бәсеңдеуіне себепші
болады.

Патологиялық жағдайда қан құрамы, оның морфологиясы, биохимиялық
және физико-химиялық қасиеттері бұзылатындығы байқалады. Мұның өзі
қан функциясын бұзып, бүкіл организм қызметіне әсер етеді.

Ауыл шаруашылық малдарында қалыпты жағдайда қанның жалпы
массасы дене массасының 5-9 % құрайды. Соның ішінде 55-60 % сұйық
бөлігіне (плазма), 40-45% формалы элементтерге (эритроциттер,
лейкоциттер, тромбоциттер) жатады. Плазманың жалпы көлеміне формалық
элементтердің проценттік мөлшерінің қатынасын гематокрит көрсеткіші деп
атайды. Бұл көрсеткіш қалыпты жағдайда 35-48 % аралығында ауытқиды.

Плазма да, сарысу да сұйық зат. Оның түсі құрамында бояғыш
заттардың (лютеин, каротин, ксантофилл) болуына байланысты. Плазманың
кұрамында 90-92% су, 8-10% құрғақ зат болады. Құрғақ заттың 6-8%-ы
белоктардан тұрады. Плазма белоктары альбумин, глобулин, фибриноген
фракцияларына бөлінеді. Қан плазмасы құрамында несепнәр, зәр қышқылы,
пурин негіздері, креатин, амин қышқылдары, аммиак сияқты белок
алмасуының қалдық өнімдері болады. Бұл қосылыстарды қалдық азот деп
атайды. Оның қандағы мөлшері белок алмасуының қарқынына, организмнің
физиологиялық жағдайына байланысты өзгереді.Плазма құрамында
көмірсулар (глюкоза), липидтер және минералды заттар (0,9%) болады. Қан
құрамындағы белоктарға пропердин мен ферменттер (амилаза, липаза,
сілтілі фосфатаза, трансаминаза) де жатады. Пропердин вирус белоктарынан
байланысып, оларды залалсыздандырады, бактерияларды өлтіреді,
сондықтан ол кейбір ауруларға қарсы күресудің туа пайда болған факторы
болыл саналады.

Қанға ұйытпайтын зат қосып тұндырғанда бөлініп шыққан сары
бөлінген оның сұйық бөлігін қан сарысуы деп атайды. Қан сарысуы құрамы
мен қасиеттері жағынан плазмаға ұқсас, тек оның құрамында фибриноген
белогы ғана болмайды.

Плазма белоктары әр түрлі маңызды қызмет атқарады. Оларға буферлік
қасиет тән, сондықтан белоктар қанның рН-ын тұрақты деңгейде сақтауға
мүмкіндік береді. Белоктар қанға тұтқырлық қасиет беріп, артериялардағы
қысымды қалыптастыруда маңызды роль атқарады. Олар онкостық қысым
туғызып, қан кұрамындағы су мөлшерінің тұрақтылығын сақтайды, қан мен
ұлпа арасындағы судың алмасуын реттейді. Альбуминдер әр түрлі дәрі-
дәрмек препараттарын, дәрүмендәрілерді, гормондарды бояғыш заттарды
(пигменттерді) тасымалдауда зор роль атқарады. Глобулиндерден түрлі
қорғаныш денелер түзіледі, сондықтан олар организм иммунитетін
қалыптастырады. Фибриноген канның ұю процесіне катысады. Қан ұйыған
кезде фибриногеннің физикалық қасиеттері өзгеріп, ол ерімейтін фибрин
талшықтарын түзеді. Плазма белоктары ұлпа белоктарын құрау үшін
пайдаланылады.

Плазмада альбуминдер глобулиндермен салыстырғанда екі есе көп
болады (тиісінше шамамен 4,5 және 2-3%). Альбуминдердің глобулинге
қатынасын белок коэффициенті деп атайды. Альбуминдер мен фибриноген



бауыр торшаларында, ал глобулиндер - тек бауырда ғана емес, көк бауырда,
сүйек кемігінде, лимфа түйіндерінде түзіледі.

Қан қызыл түсті, кермек дәмді, қоймалжың, тұтқыр сұйық. Оның түсі
құрамында ерекше белок - гемоглобиннің болуына байланысты. Артерия
қанының түсі ашық - қызыл, ал вена қаны- қоңыр қызыл болады. Бұл қанның
оттегімен қанығу деңгейіне байланысты. Қан құрамындағы минералды
тұздар оған кермек дәм береді. Құрамында белоктар мен эритроциттердің
болуымен байланысты қан тұтқырлық қасиетке ие болады.

Судың тұтқырлығы бір өлшем деп алынса, онымен салыстырғанда
плазманың тұтқырлығы 1,7 - 2,2, ал қанның тұтқырлығы - 5,0-ге тең.Қанның
тығыздығы 1,050 -1,060. Ол эритроциттер санына тәуелді өзгереді, себебі
эритроциттердің тығыздығы - 1,090, ал плазманың тығыздығы 1,025 -1,034
аралығыңда болады.

Қанның физикалық қасиеттерінің өзгеріп, сұйық күйден
қойыртпақтанып қатқылдануын ұю деп атайды. Қанның ұюы оның маңызды
қорғаныш қасиеттерінің бірі. Ол организмді қансыраудан сақтайды.
Қансырауды тоқтатуға (гемостаз) қан тамырларынын қабырғасы, тамыр
маңындағы ұлпалар, қан плазмасы құрамындағы ұю факторлары, барлық қан
торшалары қатысады. Бұл процесте биологиялық белсенді заттар да маңызды
роль атқарады. Олар физиологиялық әсеріне қарай қанның ұюын
жеңілдететін, қанның ұюына кедергі жасайтын және ұйықты ерітетін заттар
болып бөлінеді. Қанның ұюы тізбектелген реакциялардан тұратын күрделі
процесс. Оның мәні қан құрамындағы фибриноген белогының физика-
химиялық қасиеттерінің өзгеруінде. Ұю процесі барысында фибриноген
белогынан қышқыл пептид бөлінеді де, ол ерімейтін белок -фибринге
айналады.Қанның ұю процесі механизмінің негізіне 1871 ж. А.Шмидт
ұсынған ферменттік теория алынған. Бұл теорияға сәйкес ұю процесі үш
кезеңде өтеді де, плазма құрамындағы 13 фактор мен тромбоцит
факторларының (10-нан астам) қатысуымен жүреді. Плазма факторлары
ашылу ретіне қарай нөмірленіп, рим цифрларымен, ал тромбоцит
факторлары араб цифрларымен белгіленеді. Егер плазма құрамындағы
факторлардың біреуі жетіспесе, онда қан ұю қабілетінен айырылады
(мысалы, VIII-фактор жетіспегенде гемофилия дерті байқалады).

Жетекшісі: т.ғ.д., профессор Түменов Серік Ниязбекұлы


